
ХХ кылымдын аягынан баштап тил илиминде 
кеӊири орун алган, ар бир тилди ошол тилде сүйлөө-
чүлөрдүн маданиятына тиешелүү өӊүттө анализдөө 
гана алгылыктуу жыйынтыктарга алып келери туу-
ралуу пикир азыр аксиомага айланган десек жаӊы-
лышпайбыз. Окумуштуулар белгилегендей, «реалдуу 
дүйнөдөн түшүнүктү карай жол жана андан кийин 
анын сөзгө айланышы ар түрдүү элдерде ар башка, бул 
алардын тарыхтагы, географиядагы, ошол элдердин 
жашоосундагы айырмачылыктары, мунун негизинде 
алардын коомдук аӊ-сезиминдеги өзгөчөлүктөрү ме-
нен шартталган, анткени биздин аӊ-сезимибиз коом 

тарабынан («маданият» деген сөздүн кеӊири, этног-
рафиялык маанисинде), ошондой эле жеке-индиви-
дуалдык тараптан (дүйнөнү спецификалык кабылдоо) 
шартталгандыктан, тил барлыкты түз эмес, реалдуу 
дүйнөдөн ой жүгүртүүгө жана ой жүгүртүүдөн тилге 
карай чагылдырат» [1: 39]. Ар бир элдин жашоосу аны 
курчап турган табият менен тыгыз байланышып, та-
бияттан көз каранды болгон. Л.Н.Гумилевдун пикири 
боюнча адамзат «ар кандай ландшафттарга: тропика-
лык токойго, кургак талаага, тундрага, ж.б. ыӊгайла-
шуу менен көндүмдөр менен салттарды иштеп чык-
кан, мунун өзү адамзаттын этнос деп аталган ар кыл 

жамааттарга бөлүнүүсүнө алып келген» [2: 237–238]. 
Ал эми бул процесстин натыйжасында жашоонун 
көчмөн, жарым көчмөн, отурукташкан түрлөрү пайда 
болгону белгилүү. Көчмөндөрдүн жашоо-тиричилиги 
отурукташкан элдердин жашоо-шартынан айырма-
ланганы алардын дүйнөтаанымында, ой жүгүртүү өз-
гөчөлүктөрүндө чагылдырылган. Көчмөндөр цивили-
зациясынын болуп өткөнүнө көп убакыт болсо да, ал 
эзелтеден тоолорду мекендеп келген көчмөн кыргыз 
элине чоӊ таасирин тийгизгендиги анын тилинде, же 
улуу жазуучу Ч.Т.Айтматов айткандай, анын «авто-
портретинде» таасын көрүнөт. 

Отурукташкан элдердин өздөрү жайгашкан мей-
киндикти убакыттын агымында кабылдоосу турак-
жайларынын аймагы менен бир багыттуу, аз динами-
калуу кабылданса, көчмөндөр үчүн мейкиндик чексиз 
болгонун, ал эми убакыт алардын жоокерчилик жа-
шоосундагы душманга каршы аткан жебедей, алдын-
дагы минген аргымагындай көзгө илешпей учканын 
тилдик моделдердеги образдардан көрүүгө болот.       

Мейкиндик жана убакыт объективдүү дүйнөнүн, 
анын бардык объектилеринин, алардын алкагында 
болуп өткөн бардык окуялардын болушунун, орун 
алышынын, өмүр сүрүшүнүн формасы болуп эсепте-
лүү менен, илимдер тарабынан негизги, онтология-
лык деп табылат. Мейкиндиктик - убакыттык катыш-
тардын ичинен мейкиндикти кабылдоо адамдарда 
эртерээк калыптангандыгы илимде эчак далилденген, 
анткени алгач адам өзүнүн мейкиндиктеги параметр-
лештирүү аркылуу алган ордун аныктап, андан кийин 
убакыттын агымы менен багытын болжолдой алган. 
В.А.Маслова белгилегендей, «…адамдар мейкиндикти 
координаталар системасы аркылуу эмес, мейкиндик-
теги объектилердин арасындагы мамилелер аркылуу 
аӊдап-билишет» [3: 95], ошондуктан көчмөндөрдүн 
жашоосуна мүнөздүү болгон, мейкиндикте орун алган 
объектилерди аныктоо мейкиндик-убакыт катышта-
рын тактоого өбөлгө түзөт. Демек, мейкиндикти, анын 
өлчөмүн кабылдоо көчмөн кыргыз элинин метафора-
нын жардамы менен «зат (нерсе)» жана «орун» түшү-
нүктөрү боюнча ой жүгүртүүлөрүнө байланыштуу. 

Кыргыз элинин мейкиндикти параметрлешти-
рүүсү адамдын мейкиндиктеги ордунун аныктамала-
рына тиешелүү болуу менен, тилдик дүйнө сүрөтүндө 
бинардуу оппозициялык маанидеги координаталар-
дын белгилери аркылуу билдирилет: өйдө (жогору) 
– төмөн (ылдый), алды (асты, маӊдай, каршы) – арт 
(арка), оӊ – сол, батыш – чыгыш. Мейкиндикти пара-
метрлөөгө колдонулган тилдик каражаттар көчмөн 
кыргыздын аӊ-сезиминде мейкиндиктин ар кандай 
дифференциясынын ар түрдүү образдары жашаганы-
нан кабар берет. Бир жагынан караганда, мейкиндик 
чексиз, бирок ал көчмөн турмушта дискреттүү жана 
антропоборборлуу ориентирлөөгө ээ. Кыргыздардын 
курчап турган дүйнөнү аӊ-сезиминде кабылдап, диф-
ференциялоосунун символу катары анын кылымдар 
бою жашап келген турак-жайы – боз үйдү кароого 
болот. Анын түндүгүнөн, же чамгарагынан чексиз 
дүйнөнүн бир бөлүгү - көк асман көрүнгөнү, күндүн 
горизонттогу чыгыштан батышка карай сапары кыр-
гыздын өзү орун алган геомейкиндикти структуралап, 
тилде репрезентациялоосуна шарт түзгөн. Боз үйдүн 
негизги орду болуп эсептелген төрдөн караганда бар-

дык нерселердин орду да өз алдынча бааланат. Кыр-
гыздардын дүйнөтаанымында оӊ тарап оӊ сапаттарга 
ээ катары каралса, ал эми сол жак терс сапаттардын 
алып жүрүүчүсү катары сыпатталат. Ички мейкиндик 
– борбор дайыма адамдын алган, жайгашкан ордуна 
шайкеш локалдык мааниге ээ.  Байыркы убактан бери 
биздин күндөргө чейин жеткен мейкиндик – убакыт 
катыштарынын параметрлөө системасы кыргыздар-
дын жан дүйнөсүндө, архетибинде сакталып, концеп-
туалдык жана тилдик дүйнө сүрөттөрүндө өзгөрүүгө 
дээрлик дуушар болбогонуна байыркы жазма эсте-
ликтер күбө боло алат. Алсак, «Күлтегинге арналган 
жазууда» төмөнкүдөй саптар бар: 

Когда вверху голубое небо (жогору жакта көк ас-
ман болгондо),

[а] внизу бурая земля возникла (или: была сотво-
рена) (ылдый жакта кара жер пайда болду (же: жарал-
ды)), 

между ними возникли (или: были сотворены) че-
ловеческие сыны (алардын ортосунда адам баласы 
пайда болду (же: жаралды)).

Над человеческими сынами мои предки (адам ба-
ласынын үстүнө менин ата-бабаларым)

Бумын-каган [и] Истеми-каган сели [на царство] 
(Бумын-каган [жана] Истеми-каган отурду [төбөлдүк-
кө]. [4:54; 178].

Бул үзүндүдө байыркы кыргыздын аӊ-сезимин-
деги барлыктын дифференциялоосу даана берилген: 
алгач вертикалдык параметрдеги көк асман, андан 
кийин горизонталда, жерде адам баласы, алардын 
үстүндө болсо - башкаруучу төбөлдөр жайгашкан. Де-
мек, мейкиндикти кабылдоо боюнча байыркы кыргыз 
дүйнөтаанымындагы вертикалдык жана горизонтал-
дык координаталар түшүнүктөрүнүн негизинде ар 
кандай тилдик моделдер (лат. modulus – өлчөм, че-
нем, үлгү, аналог) пайда болгон. Өздөрүнүн алган орду 
боюнча көчмөндөрдүн аӊ-сезиминде мейкиндикти 
шарттуу түрдө борбор – чет-жакага, же ядро - перифе-
рияга бөлүү орун алган, бул метафоралык моделдер-
де байкалат. Кыргыздардын мейкиндикти параметр-
лөөсүнүн символдору катары этномаданий мааниге 
ээ болгон ар кандай концепттерди көрсөтүүгө болот: 
тоо, талаа, жол, жер, ж.б. «Тоо» - метафоралык маа-
ниде байыркы кыргыз элинин дүйнөтаанымындагы 
дүйнөнүн түзүлүшүндө эӊ биринчи жаралган көк ас-
мандын «тиреги», ландшафттын базалык элементи 
жана ориентир болуучу символдук белги - бийиктик, 
ошондой эле кыргыз эли үчүн сакралдык жер, «өз» 
жерди «бөтөндөн» бөлүп туруучу чек ара, муундардын 
өз ара байланышын сактоочу күч. Ошондуктан, адам-
дын жаш курагын, мансабын сүрөттөөдө тоо кыркала-
рына тиешелүү айтылуучу лексемалар жигердүү кол-
донулат: жаш өйдөлөгөндө / ылдыйлаганда, белестен 
ашканда, кырктын кырында, алтымыштан ашканда, 
мартабасынын туу чокусунда, ж. б. Муну менен бирге 
тоо кыргызга энедей эӊ жакын жер, ошондуктан тоону 
персонификациялоо тилде кеӊири колдонулат: тоо 
коюнунда/ кучагында, тоонун төшүндө, жонунда, эте-
гинде, ж.б. Мейкиндикти аймактарга бөлүштүрүүдө 
тоо - ядролук борбордун ролун аткаруу менен верти-
калдык параметрлештирүүнү ишке ашыруучу белги. 
Илимде «көчмөн эл» түшүнүгү талаа менен элестети-
лип – ассоциацияланары белгилүү. Бирок, кыргыз эли-

нин тилдик дүйнө сүрөтүндө чагылдырылган талаага 
тиешелүү семантикалык белгилер этноспецификалык 
мүнөздө болгондуктан, кыргыз көчмөндүгү илимде 
жалпы кабыл алынган стереотиптик алкактарга туу-
ра келбейт деп ойлоого болот. Мисалы: үйүндө көп-
тү талаада урбайт («бөтөн жерде»); талаада жүрүү 
(«үйдөн алыс», «бөтөн жерде»), ай талаага чачып салуу 
(«жөнсүз коротуу»); талаага кетүү («бекерге кетүү», 
«акталбай калуу»), сөз/ эмгек талаада калуу («маани 
берилбей», «бекерге кетүү»), (киши) талаада калуу («ба-
гуусуз калуу», «коомдон бөлүнүү»); кур талааны сүйлөө 
(«маанисиз сөз сүйлөө»), ж.б. [5: 195]. Бул сыяктуу тил-
дик фактылардын негизинде «талаа» түшүнүгү көч-
мөн кыргыз элинин дүйнөтаанымында мейкиндик-
тин горизонталдык координатасын гана көрсөтүүчү, 
аксиологиялык жана коннотативдик компоненттерге 
ээ, көчмөн кыргыз менталитетинин символу болуп са-
налбай турган концепт катары кабылданат. 

Жогоруда келтирилген мисалдардагы сыяктуу 
метафоралаштыруу дүйнөнү таанып-билүүнүн не-
гизги куралдарынын бири катары колдонулат. Тил 
илиминде когнитивдик өӊүттөн метафора – адам-
дын аӊ-сезиминин феномени катары (Дж.Лакофф, 
Е.С.Кубрякова, ж.б.), ал эми лексикологиялык өӊүт-
төн болсо – көп маанилүүлүктүн бир түрү катары 
(В.Г. Гак, Н.Д. Арутюнова, ж.б.) аныкталары белгилүү. 
Мейкиндиктин бинардуу оппозициялык мүнөздөмөсү 
интерпретациялоого жол ачуучу төмөндөгү лексема-
лар менен такталат: жогору (өйдө) – ылдый (төмөн), 
тереӊ – тайыз, арты (аркасы) – алды (асты), жакын 
–алыс, толтура – бош, тиякка – биякка, ж.б. Тилдик 
дүйнө сүрөтүндө мейкиндик түшүнүгү ушул маанини 
семантикалык мазмунунда алып жүргөн лексемалар-
дан тышкары (тактоочтор, зат атоочтор) жөндөмө-
лүк-жандоочтук конструкциялар аркылуу жана алар 
менен валенттүүлүктүн негизинде айкашкан этиштин 
формалары менен билдирилет. Кыргыз тилиндеги 
оппозициялык маанидеги мейкиндик багыттары көп 
өлчөмдүү чектер катары тилде орун алып келет. Алсак, 
горизонталдык багыттагы визуалдык, б.а. көз көргөн 
эӊ жакын жер: көз алдында, мурундун учунда, ээк ал-
дында, кол сунум жерде, бир кадам, ж.б. Ошондой эле 
аудиалдык, же угуу аркылуу аныкталуучу жакын жер: 
жөтөлсө (чүчкүрсө, кыйкырса, сүйлөсө), ит үрсө угулган 
жер, ж.б. Алыстагы нерселер: таяк таштам (ыргы-
тым) жер, тай /ат чабым жер, ж.б. Ал эми мейкиндик-
те алган ордун болжолдой албаган алыс жер: көз көргүс 
кулак уккус, барса келгис, адам аягы баспаган жер, ж.б. 
сыяктуу бирдиктер менен экспликацияланат. 

Ал эми вертикалдык аралыкты көчмөн кыргыз 
көздөрү көрүп, камтый алган аралык аркылуу бол-
жолдогон. Мисалы, көктүн / асмандын жети катында /
катмарында, жердин жети катында/ катмарында, ж.б. 
Муну менен катар кыргыздардын жашоосунда чен-
өлчөм маанисинде колдонулуучу зат, буюмдардын 
узундуктары, куштун учкан бийиктиги мейкиндикти 
вертикалдык-горизонталдык координаттарда ченөө 
үчүн салыштырылуучу бирдик катары колдонулган: 
сөөм, карыш, кулач, киши бою, аркан бою, бакан таяк 
учу бою (боз үйдү көтөрүүчү), уук бою, сабоо бою, көктө 
куш учкан бийиктикте, ж.б.

Материянын бар болушун шарттоочу эки катего-
риянын бири – убакыт. Убакыттын өтө абстракттуу 

маӊызынан улам адам анын агымын түшүнүүгө, өзү 
үчүн жөнгө салууга аракеттенгенинин жыйынтыгы 
катары саат, календарь сыяктуу адам коомунун өсү-
шүнүн атрибуттарын айтууга болот. Ал адамдын мей-
киндиктеги практикалык жана башка ишкердүүлүктө-
рүн жөнгө салуучу жана адамдын жашоосун, дүйнөнү 
тартипке келтирүүчү эӊ маанилүү курал катары кыз-
мат кылат. Убакыт жана мейкиндик категориялары 
өтө тыгыз байланышкан, кепте колдонулган убакыт 
маанисин билдирген сөздөрдүн ар бири метонимия-
лык өтмө мааниде «убакыттын ошол кесиндисинде 
болуп өткөн, демек, белгилүү бир мейкиндикти ээле-
ген окуяларды» билдире баштайт (жекшемби тууралуу 
айтып бер – жекшембиде – бир жерде болуп өткөн/ 
боло турган нерселер тууралуу) [6: 239]. Бирок, убакыт 
координаталары мейкиндиктин координатасынан та-
кыр башкача, ошондуктан убакытты кабылдап – аӊдоо 
мейкиндиктен өзүнчө болуу менен спецификага ээ. 

Көчмөн кыргыз эли өз жашоосундагы алган маа-
нисине жараша мейкиндиктик-убакыттык конти-
нуумду моделдештирүүдө өзү таанып-билген нерсе-
лердин, түшүнүктөрдүн образдарын колдонуп, баарын 
горизонталдык жана вертикалдык координаталар ар-
кылуу дифференциялайт. Көчмөн жашоодо чоӊ маа-
ниге ээ болгон мейкиндиктик – убакыттык катыштар 
алгач мейкиндикте өз ордун таануунун, андан кийин 
гана ошол мейкиндикте убакыт аралыгында болуп 
өтүп жаткан окуялардын тизмегин ассоциациянын 
негизинде категориялаштыруунун жыйынтыгы болуп 
саналат. Когнитивдик белгилердин жардамы менен 
координациялык параметрлердин образдарын анык-
тоодо вертикалдык өзөк адамдын үстү жагында бол-
гондугу үчүн ал көчмөн кыргыз үчүн идеалдуу, кын-
тыксыз жакшы сапаттардын, жете алгыс нерселердин 
көптүгүнүн орду катары кабылданат. Ал эми горизон-
талдык сызыкта адам өзү жайгашкандыгы үчүн ал не-
гизги орун катары бааланат, андан тышкары чет-жа-
када, периферияда орун алган бардык нерсе жат жана 
жакшы сапаттары болбогон сыяктуу мүнөздөлөт.

Убакыттын абстракттуулугуна байланыштуу анын 
образы мейкиндикте орун алган нерселердин, жан-
дыктардын, колдонулган зат-буюмдардын кыймыл-
аркетинин адамдын аӊ–сезиминде метафоралашты-
руунун негизинде пайда болот. Убакытты аӊдап-билүү 
үчүн образдардын негизинде түзүлүп, көчмөн кыргыз-
дын аӊ-сезиминде орун алган моделдердин төрт түрү 
(түз сызыктуу, циклдик моделдер, салттуу жол модели 
жана перцепциялык модель) мейкиндик алкагында 
болуп өткөн, болуп жаткан жана болуучу окуяларды 
камтуу менен мейкиндик жана убакыттын ажырагыс 
байланыштарын жана катыштарын даана көрсөтөт. 

Илимде кеӊири каралган түз сызыктуу модель 
вектор түрүндө элестелүү менен, көчмөн жашоодо 
адамдын көзү көрүп, фиксация боло турган нерселер-
дин образы аркылуу чагылдырылат. Көчмөн кыргыз-
дын жашоосунда мейкиндикте орун алган бир багыт-
туу динамикалуу, кайра артка кайрылгыс нерселер 
убакыттын түз сызыктуу образын жаратууга өбөлгө 
болгон: жебенин атылышы, аттын чуркашы, суунун 
агымы, куштун учушу, ж.б. 

Жаратылыштагы кубулуштардын көчмөн кыр-
гыздардын жашоо – шарты үчүн чоӊ мааниге ээ кай-
талануучу өзгөрүүлөрү циклдик моделдин негизи 

катары кабыл алынган: күн-түндүн, мезгилдердин 
алмашуусу. Ал эми өткөн менен келечектин учур чак 
аркылуу байланышы жана өткөндө жасалган иш-ара-
кеттин келечек үчүн мааниси кыргыз эли үчүн өзгөчө 
мааниге ээ болгон - убакыттын салттык жол модели-
нин мазмунун түзөт. Дайыма динамикалуу көчмөндүк 
жашоого параллелдүү аӊдалып-кабыл алынган пер-
цептивдик модель адамдын мейкиндикте алган ор-
дунан убакытты индивидуалдык-жеке кабылдоонун 
өзгөчөлүгүн аныктайт.     

Мейкиндик-убакыт маанисине байланышкан кон-
цепттер кыргыз элинин жашоосундагы «коммуника-
тивдик муктаждыкка» байланыштуу көчмөн кыргыз-
дын дүйнөтаанымындагы образдарды чагылдыруучу 
этномаданий мазмундагы тилдик бирдиктер аркылуу  
вербалдашууга дуушар болушу, же образдын вербал-
дашпаган белгилери катары каралышы мүмкүн [7: 95]. 

Демек, мейкиндик-убакыт катыштары бул эки ка-
тегориянын ажырагыс тыгыз байланышын көрсөтүү 
менен көчмөн кыргыз элинин улуттук дүйнө сүрөтүн-
дө төмөнкүдөй касиеттерге ээ болгон: мейкиндиктин 
борбор-периферияга чектелиши убакыт алкагында 
болуучу буюм-нерселер, көрүнүштөр менен белгиле-
нет; мейкиндиктин дискреттүүлүгү кыргыз элинин 
жашоосунда орун алган конкреттүү көрүнүштөр аркы-

луу тастыкталса, убакыттын дискреттүүлүгү адамдын 
кабылдоосунан көз каранды; мейкиндикте болуп өт-
көн окуялар, болгон жана болуучу көрүнүш, нерселер 
учур чакта эмес, келер чакта көбүрөөк маанилүү.   

